
Aurkeztu da udazkenean Andoaingo Udalak eskainiko
duen kultur programazioa

2026.08.24.- Bastero Kulturgunean bildu dira gaur Andoaingo Udaleko arduradun
politikoak udazkenean eskainiko den kultura programazioa aurkezteko. Urtaroero
egin den moduan, udazken honetarako askotariko ikuskizunak programatu dituzte:
dantza emanaldiak, hitzaldiak, antzerkia, musika eta bestelako ekitaldiak.

Marta Lasa alkateordearen hitzetan “programazio anitza osatzen saiatu gara,
herritik kanpoko artistekin eta baita herriko ikuskizun eta taldeekin ere. llusio handiz
etorri gara herritarrentzat eskaintza aurkeztera”. Andoaingo publiko mota guztietan
pentsatu dutela gaineratu du Lasak, “helduek eta txikiek gozatzeko moduko lanak
ekarriko ditugu udazken honetan Andoainera”. Marta Lasak eskerrak eman nahiizan
dizkie programazio hau osatzeko laguntza eman duten guztiei: “herritar eta elkarte
ugarik hartzen du parte Andoaingo kultura bizitzan, eta horrek asko aberasten ditu
antolatutako ekitaldiak; eskerrik asko guztiei”.

Urrian hasiko da denboraldia, “Catalogo de ausencias” erakusketaren
inaugurazioarekin. Jose Ignacio Agorretaren obrak bilduko ditu, eta esposiziorekin
lotuta, urriaren 27an, Lanbroa eleberriaren tertulia literarioa egingo da, azken
ekintza hau Aiurrik antolatuta. Eta Aiurri hedabidearen eskutik ere, erakusketaren
itxieran, azaroaren 5ean, Don Inorrez taldeak emanaldi laburra eskainiko du; ekimen
guztiak erakusketaren bueltan antolatutakoak dira.

Dantzak hartuko du, udazken honetan, programazioaren zati handi bat: Pausoka
Dantza Taldeak, Metrokoadroka konpainiak eta DAB konpainiak azken lanak
aurkeztuko dituzte Andoainen. Eta Bastero Kulturgunetik aterako da programazioa
urriaren 17an; lehen aldiz, eta herritarren eskaerari erantzunez, Andoaingo lehen
Erromeria Eguna ospatuko baita.

Publiko guztientzako ekitaldiak

Helduentzat antzerkia programatu da, noski, hiruhileko honetarako ere:
Feminissimas eta 52 hercios lanak etorriko dira Andoainera. Eta herriko
gaztetxoenek Lamiaren ispilua antzerkia ikusteko aukera izango dute azaroaren
1Sean.

Musikak osatuko du urritik abendura bitarteko eskaintza. Gipuzkoan Gazte Tour
ekimeneko artistak, Karena taldea edota Sakanako eta Andoaingo musika banden
ikuskizun bateratua hartuko baititu, besteak beste, Basterok.

Bastero-Kafe formatua

Orain pare bat urte hasi ziren Bastero-Kafe formatu berrian ekitaldiak
programatzen, eta herritarren harrera bikaina ikusita, egitarau honetan ere bi
ekitaldi antolatu dituzte: lehen aipatutako Karena Taldea eta Dando la nota inpro
eta musika ikuskizuna.

Hasierako ideiari jarraituz, mahaitxoen bueltan jarrita kulturaz gozatzeko aukera
izango dute andoaindarrek.

Sari banaketak

Rikardo Arregi Kazetaritza saria abian da jada, hautagaitzak aurkezteko epea irekita
dago irailaren 20ra arte. Ondoren, Kazetaritza eta Komunikazio Sarien banaketa
ekitaldia izango da Basteron, azaroaren 20ean. Udal arduradunek herritarrei
ekitaldira joateko gonbidapen berezia egin diete, sari entzutetsua “herritarrez
betetako Basteron” banatu nahi baitute.

Martin Ugalde ipuin eta gutun lehiaketa ere hurrengo egunetan jarriko da abian, eta
sari banaketa azaroaren 11n izango da.

Ikuskizunetarako sarrerak irailaren 14tik aurrera erreserbatu ditzakete bazkideek;
eta irailaren 17tik aurrera egongo dira salgai, Bastero Kulturguneko lehiatilan eta
interneten www.bastero.eus gunean.

PROGRAMAZIO OSOA: https://labur.eus/kultura udazkena2026

